
        
            
                
            
        

    
	Л. Н. ТОЛСТОЙ

	 

	ХҮҮХДИЙН ӨГҮҮЛЛЭГҮҮД

	 

	 

	“Улсын хэвлэлийн хэрэг эрхлэх хороо” Улаанбаатар хотноо 1962 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Уншигчдад

	 

	Оросын агуу их зохиолч Лев Николаевич Толстой нь 1859 онд Ясная Поляна хэмээх өөрийн эдэлбэр газартаа тариачдын хүүхдийн сургууль байгуулжээ. Тэр үед оросын хотуудад ч цөөхөн сургууль байсан учир бүх хүүхдүүд суралцах бололцоо хараахан үгүй байв. Тосгонуудад сургууль огт байгаагүйн харгайгаар, тариачид цөмөөрөө шахам бичиг мэддэггүй байжээ.

	Иймээс Толстой өөрөө тариачдын хүүхдүүдэд ном зааж байжээ. Тэр бээр хүүхдүүдийг бичиг үсэгт түргэн сургах, их мэдлэгтэй, сурах сонирхолтой болгохыг хүсэж байв.

	Тэр үед хүүхдэд зориулсан олигтой сурах бичиг байсангүй. Лев Николаевич өөрөө сурах бичиг зохиохоор шийдэж энэ ажлыг амьдралын чухлын чухал үйл хэрэг гэж үзэж, гүйцэтгэхийн тулд махран оржээ.

	Толстой хэдэн жилийн турш ихээхэн ажилласны дараа 1875 онд, хүүхдэд зориулсан «Шинэ цагаан толгой» ба уншлагын дөрвөн ном хэвлүүлжээ.

	Лев Николаевич, хүүхдийн өгүүллэгүүдийг «товч, энгийн, яруу сайхан, хамгийн чухал нь тов тодорхой бичих хэрэгтэй» гэдэг байжээ.

	Өөрийнхөө «Шинэ цагаан толгой», уншлагын номууддаа товч тодорхой, яруу сайхан, энгийн бөгөөд гайхамшигтай сонин олон өгүүллэг, үлгэр ба ёгт үлгэр бичсэн байна.

	Оросын хэд хэдэн үеийн хүмүүс Толстойн «Шинэ цагаан толгойгоор» үсэг бичиг сурсан ажээ. Одоо ч Зөвлөлтийн сургуулийн цагаан толгой, утга зохиолын унших бичигт олон өгүүллэг, үлгэр болон ёгт үлгэрүүд нь байгаа билээ.

	Залуу уншигч та нар түүний заримаас нь лав санаж байгаа байх.

	Гэсэн ч та нар Лев Николаевич Толстойн маш сайхан, хөгжилтэй сонирхолтой бичигдсэн өгүүллэгүүдийг багтаасан энэ номыг дуртай хүлээн авч, дахинд дахин уншицгаах биз ээ.

	 


ШУВУУХАЙ

	 

	Серёжа хүүгийн төрсөн өдрийн баяраар, хүмүүс түүнд жалан дугуй, морь, зураг зэрэг олон янзын тоглоомууд бэлэглэжээ. Серёжад, бүх бэлгүүдийн дотроос хамгийн илүү нь, авгынх нь өгсөн шувуу барих тор байв.

	Энэ торыг хүрээлэн хана хийгээд тагийг нь онгойлгож дотор нь будаа хийгээд, хашаанд тавьж болохоор хийжээ. Шувуу ирж будаатай тавиур дээр суумагц, тавиур халтирч тор аяндаа хаагдана.

	Серёжа баяр хөөр болон тороо аваад ээждээ очиж үзүүлэв.

	Ээж нь:

	— Тусгүй тоглоом байна. Чи шувуугаар яах вэ? Тэгээд зовооно л биз? гэхэд Серёжа:

	— Би шувуугаа торондоо хийгээд тэжээнэ. Шувуу яах вэ, жиргэж л байг гэв.

	Серёжа будаа олж, торныхоо тавиур дээр цацаад, тороо цэцэрлэгт аваачиж тавив.

	Тэгээд шувуу нисэн ирэхийг их хүлээсэн боловч, шувуу түүнээс үргээд тор руу нисэж ирсэнгүй.

	Серёжа тороо орхиод хоолоо идэхээр явав. Хоолны дараа ирэхэд нь тор нь хаагдчихсан түүнд нэгэн шувуухай орчихсон байжээ.

	Серёжа маш их баярлаж, шувуухайгаа аваад гэртээ харив.

	— Ээж ээ! Би нэг шувуухай барилаа. Лав алтан гургалдай байх. Зүрх нь жигтэйхэн их цохилж байна. Ээж нь:

	— Энэ чинь алтан жигүүр гэдэг шувуу байна. Дэмий зовоосноос тавьсан нь дээр гэхэд:

	— Үгүй ээ, би үүнийг хооллож байна гэжээ.

	Серёжа алтан жигүүрээ торонд хийж ус, будаа, тариа өгч, торыг нь цэвэрлэн хоёр хонов. 

	Гуравдах өдөр нь алтан жигүүрээ мартаж, усыг нь сольсонгүй.

	Ээж нь:

	— За харахгүй юу? Чи шувуугаа мартчихаж. Ингэж байхаар тавьсан нь дээр байна.

	— Үгүй, би мартахгүй. Одоо би ус тавьж өгнө. Торыг нь цэвэрлэнэ. Серёжа, гараа торонд оруулан цэвэрлэхэд, алтан жигүүр нь айн тор руу мөргөн тэмүүлж байв. 

	Серёжа тороо цэвэрлэчхээд усанд явав. Ээж нь түүний тороо хаахаа мартаад явж байгааг хараад, түүнийг дуудаж хэлсэн нь:

	— Серёжа, тороо хаа! Тэгэхгүй бол чиний шувуухай нисэж гараад осолдож мэднэ шүү! 

	Ээж нь ингэж хэлж дуусаагүй байтал нь алтан жигүүр торны жижиг хаалгаар гарч, баярлан, бяцхан далавчаа дэлгэж, гал тогооны тасалгааны дундуур цонх руу нисэв.

	Тэгээд шил харалгүй мөргөж, цонхны тавцан дээр унах нь тэр ээ.

	Серёжа гүйн очоод, шувуухайгаа авч торонд нь хийв. Алтан жигүүр нь бяцхан далавчаа сарвайлган, хүндээр амьсгалж, дөнгөж амьд, элгээрээ газар харуулдан хэвтэнэ.

	Серёжа харж, харж уйлав.

	— Ээж ээ! Одоо би яах билээ?

	— Одоо яах вэ дээ?

	Серёжа бүхэл өдөржин торноос холдолгүй алтан жигүүрээ харсаар байсан боловч, тэр нь тэнхээдэж түргэн түргэн амьсгалж хөдлөлгүй хэвтсээр л байв.

	Серёжийн унтахаар явахад бялзуухай нь амьд байжээ.

	Серёжа удаан унтаж чадсангүй, нүдээ анихад нь бялзуухайн арай ядан амьсгалан хэвтэж байгаа нь бодогдоно. Өглөө нь Серёжа торон дээрээ ирэхэд бялзуухай нь сарвуугаа атийн хөшчихөөд, дээшээ харан хэвтэж байв.

	Түүнээс хойш Серёжа шувуу, барихаа бүрмөсөн больжээ.

ФИЛИПОК

	 

	Филипок гэдэг нэртэй жаал байжээ. Хүүхдүүд цөмөөрөө сургуульдаа явцгаав. Филипок ч гэсэн малгайгаа аваад явах гэжээ. Гэтэл ээж нь түүнд:

	— Филипок, чи хаашаа явах нь вэ?

	— Сургууль руу

	— Чи арай балчир байна. Битгий яв! гээд эх нь түүнийг гэртээ үлдээв.

	Хүүхдүүд сургуульдаа явцгаав.

	Филипокийн эцэг нь бүр өглөөгүүр ойд явсан бөгөөд эх нь өдрийнхөө ажилд очихоор гарлаа. Гэртээ Филипок дулаан ханзан дээр хэвтэж байгаа эмгэн эхтэйгээ хоёулхнаа үлдэв. 

	Эмэг эх нь унтсан тул Филипок ганцаараа уйдаж, малгайгаа эрэв.

	Өөрийнхөө малгайг олсонгүй учраас эцгийнхээ хуучин малгайг авч өмсөөд сургууль руу явав. Сургууль нь тосгоны цаадах сүмийн дэргэд байдаг ажээ.

	Филипокийг өөрийнхөө хашааны ойролцоо явахад нь ноход түүнийг таних тул халдахгүй байв.

	Тэгээд танихгүй айлын хашааны дэргэдүүр гартал нь Жучка гэдэг нохой ухасхийж, Жучкагийн хойноос Волчок гэдэг том биетэй нохой хуцан гарч ирэв. Филипок зугтаан гүйхэд нохойнууд араас нь давхив. Филипок хашхирч гүйж явснаа, таварцаглан уналаа. Тэгтэл нэг тариачин эр гарч ирж нохойнуудыг хөөгөөд:

	— Хүү минь, чи юунд ганцаараа гүйгээ вэ? гэв.

	Филипок юу ч хэлсэнгүй, хормойгоо шуугаад бүх чадлаараа гүйв. Сургууль дээр гүйн ирэхэд шатны хавьд хүн байсангүй.Харин байшин дотор хүүхдүүдийн ярих чимээ сонсогдож байв. Филипок айсандаа болж «Багш нь намайг хөөх бол уу яах билээ?» гэж бодов. Буцаж явах гэтэл нохой урна, байшинд орох гэтэл багшаас айна.

	Тэгтэл сургуулийн байшингийн хажуугаар хувин бариад явж байсан эмгэн дайралдаж:

	— Бүгдээрээ хичээллэж байхад, чи юунд энд зогсож байгаа юм бэ? гэж хэлэв.

	Филипок үүдний пинд малгайгаа аваад, хаалга онгойлгож байшинд оров.

	Байшин нь дүүрэн хүүхэдтэй байлаа. Хүүхдүүд, цөмөөрөө нэг нэг юм хэлэн шуугилдана. Хүзүүний улаан ороолттой багш тэдний дундуур явж байв.

	— Чи юун хүүхэд вэ? гэж Филипокоос тэр багш асуув. Филипок юу ч дуугаралгүй, зөвхөн малгайгаараа оролдон зогсоно. Чамайг хэн гэдэг вэ?

	Филипок дув дуугүй хэвээр л байв.

	— Үгүй бол хэлгүй юм уу?

	Филипок тун их айсан учир, юу ч ярьж чадсангүй.

	— За, ярих дургүй бол гэртээ харь.

	Филипок хэдийгээр ярих дуртай байсан боловч айснаас болж, хоолой нь хатжээ. Тэр, багшийг харж байснаа уйлав. Багш Филипокийг хайрлан толгойг нь илж, энэ хэний хүүхэд вэ? гэж хүүхдүүдээс асуув. Хүүхдүүд: 

	— Костушкийн дүү, Филипок, аль хэдийгээс сургуульд явъя гэж гуйсан боловч ээж нь явуулдаггүй учир сургуульд хулгайгаар ирсэн байх гэцгээв.

	— За, ахынхаа дэргэд сандал дээр суу. Чамайг сургуульд явуулаач гэж би эхээс чинь гуйя гэж багш хэлэв.

	Багш Филипокт үсгүүд үзүүлэхэд, тэр үсгүүдийг мэдэхээр барахгүй, бага зэрэг уншиж байв.

	— За тэгвэл, өөрийнхөө нэрийг унш! гэхэд

	Филипок!

	— Хве-и-хви, ле-и-ли, пе-ок-пок гэж хэлэв. Хүүхдүүд бүгдээрээ инээлдэв.

	Багш сайн хүү байна. Хэн чамайг уншиж сургаав? гэж асуухад: Филипок зориг орж хэлсэн нь:

	— Костюшка зааж өгсөн. Би хэцүү хүн болохоороо цөмийг нь ойлгосон юм. Би их чадамгай хүн шүү!

	Багш инээж:

	— Чи биеэ магтахаа азна. Харин сурах! хэрэгтэй гэв. Түүнээс хойш Филипок! хүүхдүүдтэй цуг сургуульд явдаг болжээ.

	 


АВГА ЭГЧ НЬ ЮМ ОЁЖ СУРСАН ТУХАЙГАА ЯРЬСАН НЬ

	 

	Би 6 настай байхдаа, эхээсээ надаар юм оёулаач гэж гуйв. Эх маань: «Чи дэндүү балчир байна. Гараа хатгачихна» гэсэн боловч би нэхэж дагасаар л байлаа.

	Ээж авдраасаа улаан даавууны өөдөс гаргаж надад өгөв. Тэгээд зүүг нь улаан утсаар сүвлэж, яаж барихыг үзүүлэв. Би оёж эхэлсэн боловч жигдхэн оёж чаддаггүй, нэг хэсэг газар оёдол нь дээшээ ихээр товойн гарч, нөгөөх хэсэгт оёдол нь доошоо шурган орж байв.

	Тэгээд би хуруугаа хатгачхаад, уйлахаа шахахад ээж маань: «Чи яачихаа вэ?» гэж асуув.

	Би тэссэнгүй уйллаа. Ээж намайг явж тогло гэв. Шөнө унтахад ч миний нүдэнд оёдлууд харагдаж байлаа. Би бушуухан оёж сурах сан гэж яарч байсан боловч хэзээ ч сурмааргүй юм шиг надад бодогдож байв.

	Би одоо том болсон учир, чухам яаж оёж сурснаа санахгүй байна.

	Харин өөрийнхөө охинд оёдол заахдаа, түүний зүүгээ барьж чадахгүй байхад нь гайхах юм гэв.

	 


ТҮЙМРИЙН НОХОД

	 

	Хот суурин газар байшинд гал гарахад, дотор нь үлдсэн хүүхдүүд айснаасаа болж дуугарахгүй нуугдах учир эрж олъё гэтэл утаанд харж болохгүй байх явдал олонтоо тохиолддог билээ. Үүний тулд Лондон хотонд зориуд нохойнууд сургасан байдаг.

	Ийм нохойнууд түймэр унтраагч хүмүүст байх бөгөөд байшинд галын аюул гарах үед тэр нохдоор хүүхдүүдийг гадагш нь зөөлгөдөг ажээ.

	Боб гэдэг нэртэй тийм нэг нохой Лондонд 12 хүүхдийн амь аварчээ. Нэгэн удаа байшинд гал гарчээ. Түймэр унтраагчид хүрэлцэн ирэхэд нэгэн эмэгтэй гүйн очиж байшинд 2 настай охин нь хоцорсон тухай уйлан байж мэдүүлэв. 

	Түймэр унтраагчид Бобыг илгээв.

	Боб шатаар дамжин явж утаан дунд далд оров. Төдий л удалгүй охиныг цамцнаас нь зуун байшингаас гарч ирэв. Эх нь охин руугаа яаран очиж, амьд байгаад нь баярлан уйлав. Түймэр унтраагчид нохойг эрхлүүлэн, түүнийг түлэгдээгүй байгаа? гэж үзэцгээнэ. Гэтэл Боб дахин байшин руу орох гэж тэмүүлэв.

	Түймэр унтраагчид байшинд бас ямар нэг амьд юм байж мэднэ гэж санаад нохойг тавив.

	Нохой байшинд давхин ороод даруйхан амандаа нэг юм зуугаад эргэж гарч ирэв. Хүмүүс түүний авчирсан юмыг үзэхэд, том хүүхэлдэй байсан тул цөмөөрөө инээлджээ.

	 


ЖААЛ ХҮҮ ОЙД ЯВЖ БАЙГААД ААДАРТ ЦОХИУЛСАН ТУХАЙГАА ЯРЬСАН НЬ

	 

	Намайг бага байхад мөөгөнд ой руу явуулав. Би ойд очиж мөөг түүгээд гэртээ буцах болов. Гэтэл тэнгэр харанхуйлж дуутай, цахилгаантай бороо оров. Би айж том царс модны нөмөрт суулаа.

	Харж боломгүй их гэрэлтэй цахилгаан цахилахад нь би нүдээ аньж байв.

	Миний толгой дээр ямар нэг юм нажигнаж тэнгэр хүчтэй дуугарсны дараа толгой руу нэг юм цохиод авав.

	Би унаад, бороо зогстол тэндээ хэвтжээ. Намайг босож эргэн тойрноо ажихад, нар гарчихсан, шувууд жиргэж, моднуудаас ус дусалж байв.

	Хугарч бяцарсан том царсны хожуулаас утаа гарна. Царсны үлтэснүүд намайг тойрон тарчихсан байв. Миний хувцас хэт норж нэвтэрсэн тул биед наалдаж байлаа. Толгой жаахан хөндүүр бас булдруутжээ.

	Би малгайгаа олж, мөөгөө аваад гэр лүүгээ явав. Гэрт хүн байхгүй байлаа. Ширээний шургуулгаас талх авч, ханзан дээрээ гарч суув.

	Намайг сэрээд ханзан дээрээс харахад, миний авчирсан мөөгийг шарчихсан ширээн дээр тавьчхаад идэцгээж байлаа.

	Би «яагаад надад өгөлгүй идэцгээж байна» гэлээ.Тэд нар «чи унтаж байсан шүү дээ! бушуу ирээд ид л дээ» гэцгээв.

	 


ТҮЙМЭР

	 

	Тарианы газар ажиллахаар том хүмүүс эрэгтэй, эмэгтэйгүй явцгаасан байв. Тосгонд зөвхөн хөгшид, хүүхдүүд л үлджээ. Нэгэн айлд эмэг эх нь гурван ач охинтойгоо хоцорсон байв.

	Эмгэн пийшингээ галлаад амрахаар хэвтэв. Тэгээд ялаа сууж хазаад байхаар нь толгойгоо алчуураар бүтээгээд дуг хийв. 

	Маша гэдэг нэртэй гурван настай нэг ач охин нь пийшингээ онгойлгоод нүүрс хамж хагархай ваарт хийгээд үүднийхээ пинд оров.

	Үүдний нь пинд боолттой өвс байжээ.

	Авгайчуул энэ өвсийг томж, сүрэл боох гэж бэлтгэжээ. Маша түүний дор нүүрсний цог аваачиж тавиад үлээж гарав. Сүрэл шатаж эхлэхэд, тэр их баярлаж, гэртээ ороод өөрийнхөө дүү Кирюшкийг (энэ нь ойноос өнгөрсөн, дөнгөн данган явж байгаа хүүхэд байв) хөтөлж ирээд:

	— Килюска, миний ноцоосон галыг хар даа гэж хэлэв. Хэсэг хэсгээр нь боосон сүрэл шад шад дуугаран шатаж байв. Үүдний пин утаагаар дүүрэхэд Маша айж, байшиндаа эргэн оров.

	Кирюшка босгон дээр унаж, хамраа дэлсчхээд уйлав. Маша түүнийг гэртээ татан оруулж, хоёулаа урт сандал дор нуугдав.

	Эмгэн үүнийг юу ч мэдээгүй учир унтаж л байв. Том хүү Ваня (8 настай) нь гадаа байв. Тэр үүдний пингээс утаа гарч байхыг хараад утаан дундуур гүйн орж эмгэн эхээ сэрээв.

	Нойртоо мансуурсан эмгэн эх нь хүүхдүүдээ мартаад сандран айлынхаа хүмүүсийг дуудахаар гүйн гарав. 

	Энэ үед Маша сандал дор нуугдан чимээгүй сууж байв. Харин дүүгийн хамар нь өвдөх тул уйлна. Ваня түүний дууг сонсож, сандал руу хараад Машад:

	— Шатлаа, гар! гэж хашхирав.

	Маша үүдний пин рүү гүйн ороход гал, утаа хоёр нь гарахын аргагүй байсан учир ар тийшээ буцав. Тэгэхэд нь Ваня цонхоо онгойлгож, түүнийг авиран гар! гэв. Эмэгтэй дүүгээ цонхоор шургамагц Ваня түүнийг чангааж гаргав. Харин эрэгтэй дүү нь яггүй хүнд болохоор Ваня дийлсэнгүй. Тэр уйлж, Ваняг түлхэж байв. Ваня түүнийг цонхоор татаж байхдаа хоёр дахин ойчив. Байшингийн хаалга нь бүр шатлаа.

	Ваня хүүхдийн толгойг цонхоор түлхэж гаргахыг оролдовч хүүхэд (их айсан учир) гараараа зуурчхаад тавихгүй байв. Тэгэхэд нь Ваня Машад:

	— Үүнийг толгойноос нь тат! гээд өөрөө хойноос нь түлхэв. Ингэж тэд нар түүнийг цонхоор гадагш гаргаад, өөрсдөө зугтан гарчээ.

	 

	 

	 


ЗААН

	 

	Заантай нэг энэтхэг хүн байжээ.Эзэн нь түүнийг муу хооллож их ажил хийлгэдэг байв. Нэг удаа заан уурлаж, эзнийгээ дэвсэж алжээ.

	Тэгэхэд нь эзний эхнэр хүүхдүүдээ авчирч зааны хөлөн доор тавиад, өрөвдөлтэйгөөр уйлан байж:

	— Заан! Чи эцгийг нь нэгэнт алснаас хойш эд нарыг алах хэрэгтэй гэж хэлэв.

	Заан хүүхдүүдийг хараад хамгийн ахыг нь хошуугаараа авч, аяархан өргөн хүзүү дээрээ гаргаж суулгав. Тэгээд заан тэр хүүхдийн хүссэнийг нь гүйцэтгэж ажлыг нь хийх болжээ.

	 


МУУРЫН ЗУЛЗАГА

	 

	Катя, Вася гэдэг эгч дүү хоёр нэг эмэгчин мууртай юм санжээ. Хавар муур нь алга болчхож, хүүхдүүд муураа зөндөө эрээд олсонгүй. Нэгэн удаа хүүхдүүд пингийнхээ дэргэд тоглож байгаад нэг амьтан нарийхан хоолойгоор гиншихийг сонсжээ. Ваня шатаар авирч пингийн дээвэр дээр гарав. Катя доор зогсчхоод «байна уу? байна уу» гэж асуухад Вася хариу хэлсэнгүй байж байж эцэст нь:

	— Оллоо. Манай муур байна... бас их хөөрхөн зулзагууд байна. Бушуу ир! гэж түүнд хашхирав. Катя гэртээ хариад сүү авчирч муурт өгөв. 5 зулзага байлаа. Зулзагууд жаахан том болоод тэндээсээ гарахад нь хүүхдүүд цагаан хөлтэй бор зулзагыг шилж гэртээ аваачив.

	Ээж нь бусад зулзагуудыг хүмүүст тараан өгч, тэр зулзагыг нь хүүхдүүддээ үлдээв. Хүүхдүүд түүнийг тэжээн түүнтэй тоглож, унтахдаа ч хажуудаа унтуулна.

	Нэгэн удаа хүүхдүүд зам дээр тоглох гэж очихдоо муурын зулзагаа авч явав.

	Замын хажуугаарх сүрэл салхинд ганхахад муурын зулзага түүнтэй тоглож, хүүхдүүдийг баясгана. Хүүхдүүд замын хажуугаар ургасан хурган чих түүгээд муурынхаа зулзагыг мартжээ. Гэнэт тэд ямар нэг хүний «жов жов» гэж нохойгоо хориглон дуудахыг сонсоод харвал, анчны хоёр нохой муурын зулзагыг нь барих гээд хөөж явав.

	Тэнэг муужгай нь зугтаахын оронд нуруугаа гүлдийлгэн зогсож, ноход руу харна. Катя нохойнуудаас айн, тэднийг хөөхөөр хашхирсаар гүйн одов.

	Вася бүхий л хүч чадлаараа муур руугаа харайж, ноходтой бараг зэрэгцэн дэргэд нь очив. Ноход муурынх нь зулзагыг барихын даваан дээр Вася гэдсээрээ түүнийг даран унаж, нохдоос халхлав.

	Анчин давхиж ирээд нохдоо хөөв. 

	Вася муурынхаа зулзагыг аваад гэртээ харив. Түүнээс хойш хөдөө явахдаа муурынхаа зулзагыг авч явахаа байжээ.

	 


ЯС

	 

	Ээж хоолны дараа хүүхдүүддээ өгөх гэж лис худалдан авав. Тэр жимсээ тавагт хийв. Ваня лис идэж үзээгүй учир дахин дахин үнэрлэн үзэж байв.

	Түүнд тун сайхан санагдаж хорхой нь хүрнэ. Гэрт хүн байгаагүй тул Ваня тэссэнгүй нэг ширхэг лис авч идэв. Ээж нь үдийн хоолны өмнө лисээ угаах гэсэн чинь нэг нь байхгүй тул аавд нь хэлэв. Хоолон дээр аав:

	Хүүхдүүдээ! та нарын хэн нь нэг лис идсэн бэ? гэхэд хүүхдүүд цөмөөрөө: 

	— Үгүй гэж хариулав.

	Ванягийн царай хавч шиг улайсан боловч бас

	— Үгүй би л идээгүй гэж хэлэв.

	Тэгэхэд аав нь:

	— Та нарын хэн нэг нь идсэн бол тун тусгүй байна. Гарзтай юм биш л дээ. Харин энэ лис дотроо ястай юм. Идэж сураагүй хүн идвэл түүнийг ястай нь залгиж нэг өдрийн дараа үхдэг юм. Би ганцхан үүнээс айж байна гэв.

	Ванягийн царай зэвхий цагаан болж

	— Үгүй, би ясыг нь цонхоор хаячихсан шүү дээ? гэхэд цөмөөрөө инээлдэв. Ваня тэгээд уйлав.

	 


ОХИН БА МӨӨГ

	 

	Хоёр охин мөөг түүгээд гэртээ буцаж явлаа. Тэд нар төмөр зам хөндлөн гарах ёстой байв. Хүүхдүүд галт тэрэг хол яваа гэж санаад замын шороон дээр авиран замаар явцгаав.

	Гэнэт галт тэрэг шуугин гарч ирэв. Эгчмэд охин нь ухран гүйв. Бага нь замаа даган зугтаав. 

	Эгчмэд охин нь:

	«Битгий гүй, хойшоо бол!» гэж түүнийг хашхирав. Галт тэрэг их ойрхон явсан учир түүний шуугианд бага охин нь юу ч дуулсангүй.

	Харин цаашаа гүй! гэж байна гэж бодов. 

	Тэр замаа дагаад цаашаа гүйж явснаа, таварцаглан унаж, мөөгөө тарааж асгачхаад, мөөгөө түүж цуглуулж гарав.

	Галт тэрэг ойрхон ирсэн учир жолооч бүхий л чадлаараа дохиогоо дуугаргав.

	Эгчмэд охин нь: «Мөөгөө хая!» гэж хашхирахад жаал охин нь «мөөгөө түү» гэж байна гэж бодоод, замаар мөлхөв. Жолооч бүхий л чадлаараа дохиогоо дуугаргасаар галт тэргээ зогсоож чадалгүй охин дээгүүр гарав. Эгчмэд охин нь дуу алдан уйлав. 

	Сууж явсан хүмүүс цөмөөрөө бүхээгт тэрэгний цонхоор харцгаана. Улаач нь охин юу болсныг үзэхээр галт тэрэгний ард гүйн гарав. Галт тэрэг өнгөрөхөд цөмөөрөө харвал: өнөө охин нь хоёр рельсийн хооронд түрүү харан хөдлөхгүй хэвтэж байв. Тэгээд галт тэрэг нэлээд холдсоны дараа охин өндийн, сөхрөн сууж, мөөгөө цуглуулаад, эгчмэд охин руугаа гүйн очив.

	 


БҮРГЭД

	 

	Бүргэд тэнгисээс алс их зам дээр үүрээ засаж өндөглөжээ. Нэгэн удаа хүмүүс модны нь ойролцоо ажиллаж байхад бүргэд савартаа том загас базсаар үүрэндээ нисэж ирэв. Улс загасыг нь хараад модыг нь тойрон хашхиралдаж бүргэдийг чулуугаар шидэв.

	Бүргэд загасаа алдахад, хүмүүс түүнийг аваад явцгаав. Бүргэд үүрнийхээ хажууд суувал ангаахайнууд нь хүзүүгээ сунган шуугилдаж, идэш нэхэцгээнэ.

	Бүргэд дахин тэнгис рүү нисэж чадахааргүйгээр эцсэн учир, үүрэндээ сууж, ангаахайнуудаа далавчаараа бүтээж, тэдний өд сөдий нь засан таалж, та нар жаахан хүлээгээч дээ гэсэн шиг эрхлүүлнэ.

	Тэднийг аргадах тутам, тэд улам даварч чанга чанга шуугилдана.Тэгэхэд нь бүргэд тэднээс нисэн холдоод орой дахь мөчир дээр суув.

	Ангаахайнууд нь улам гомдолтойгоор шуугилдан дуугарна. Гэнэт бүргэд өөрөө чанга, хашхираад, далавчаа дэлгэн тэнгис рүү хүндээр нисэв.

	Тэр бүр үдэш болсон хойно, савартаа бас нэг том загастай, тээр доогуур зөөлхөн нисэж ирлээ. Бүргэд модондоо, ойртон ирэхдээ, ойролцоо нь бас хүмүүс байна уу? Үгүй юу? гэж ажиглан хараад, далавчаа түргэн хумьж, үүрийнхээ захад суув. Ангаахайнууд нь бяцхан толгойгоо өндийлгөж, амаа ангайцгаахад, бүргэд загасаа тасчин ангаахайгаа хооллов.

	 


ЧОНО ЯАЖ, ХҮҮХДҮҮДЭЭ СУРГАДАГ ВЭ?

	 

	Би замаар явж байтал араас хашхирах чимээ сонсогдов. Хоньчин хүү гараараа нэг юм зааж хашхираад талаар гүйж явав. Би эргэн харвал, том бага хоёр чоно давхиж явлаа. Бага нь муужруулсан хурганы хөлөөс зууж, нуруун дээрээ тавьжээ. Том чоно нь даган давхина. Би чононуудыг үзмэгц малчин жаалтай дуу нийлүүлж хашхираад тэдний хойноос хөөв. Бидний дуугаар ноходтой хүмүүс ирэв. Том чоно нь ноход ба хүмүүсийг хармагц, жижиг рүүгээ гүйн очоод, хургыг нь шүүрэн авч нуруун дээрээ тавиад хоёулаа хурдлан далд оров.

	Тэгэхэд, энэ явдлын тухай хүү:

	— Эргээс гэнэт том чоно үсрэн гарч ирээд нэг хурга барьчхаад, зуугаад явсан, тэгтэл өмнөөс нь бэлтрэг гүйн ирж, хурга руу очсон. Том чоно түүнд хургаа өгчхөөд, өөрөө зэрэгцэн зугтаасан.

	Харин аюул тохиолдоход сургуулилахаа зогсож, том нь хургаа өөрөө авсан юм гэж ярьж билээ.

	 


АРСЛАН, БЯЦХАН НОХОЙ ХОЁР.

	 

	Лондонд зэрлэг амьтдыг үзүүлэхдээ эсвэл мөнгө, эсвэл тэр амьтдыг тэжээхэд хэрэглэх муур, нохой зэргийг авдаг байжээ. Нэг хүн зэрлэг амьтдыг үзэхээр шийдэж, гудамжинд байсан жижиг нохой барьж аваад, зэрлэг амьтдын газар руу явав. Нохойг нь авч, түүнийг үзэсгэлэнд оруулаад арслангийн идэш болгохоор тор руу шиджээ. Нохой сүүлээ хавчин торны буланд шигдэв. Арслан түүнд ойртон очоод, түүнийг үнэрлэнэ. Нохой дээшээ харж хэвтээд хөлөө хөдөлгөн, сүүлээ шарвалзав. Арслан савраараа түүнийг өнхрүүлж эргүүлэхэд нохой ухасхийн босож арслангийн өмнө оцойн суув. Арслан нохойг харж, толгойгоо сэгсрээд түүнд хүрсэнгүй. Харин эзнийхээ мах өгөхөд хагасыг нь өөрөө идээд, хэсгийг нохойдоо үлдээн өгөв. Үдэш арсланг унтахаар хэвтэхэд нохой түүний хажууд нь очиж, хөл дээр нь дэрлээд хэвтжээ. Үүнээс хойш бяцхан нохой арслантай нэг торонд байх болжээ. Арслан түүнд үл хүрнэ.

	Хоолоо хувааж иднэ. Хамт унтана. Заримдаа хоёулаа тоглоно. Нэгэн удаа нохойн эзэн зэрлэг амьтан үзүүлэх газар ирээд, өөрийнхөө нохойг таньж, араатан үзүүлэх газрын эзнээс нохойгоо эргүүлж авахаар гуйжээ.

	Эзэн өгөхөөр шийдэж, нохойг торноос гаргах гэж дуудмагц, арслан уурлаж үсээ арзайлган хүрхрэв.

	Ингэж арслан, нохой хоёр бүтэн жил нэг торонд байжээ. Жилийн дараа нохой өвчилж үхэв.

	Арслан юм идэхээ болиод түүнийг үргэлж үнэртэж хөлөөрөө хөдөлгөн долооно.

	Тэр нохойн үхсэнийг гэнэт мэдмэгц үсэрч, сүүлээрээ хоёр хажуугаа цохиод, торны хана руу тэмүүлж шал ба түгжээг мэрж байв. Бүтэн өдөржин хүрхэрч торон дотуураа тэмүүлж зүтгэж явсаар үхсэн нохойны дэргэд нь очоод чимээгүй хэвтэв. Эзэн нь үхсэн нохойг гаргах гэхэд арслан тэр лүү хэнийг ч үл ойртуулна.

	Эзэн хэрэв өөр нохой өгвөл арслан өөрийнхөө уй гашууг мартах байх гэж бодоод амьд нохой оруулахад, арслан дор нь түүнийг тасчин хаяжээ. Тэгээд арслан үхсэн нохойгоо өөрийнхөө савраар таван өдрийн турш тэвэрч байгаад зургаа дахь өдөр нь өөрөө үхжээ.

	 


АВАРГА ЗАГАС

	 

	Манай хөлөг онгоц Африкийн эрэгт зангуу хаян зогсов. Далайгаас сэрүүн салхи үлээсэн цэлмэг сайхан өдөр байсан боловч оройхондоо галласан зуух шиг Сахарын цөлийн халуун уур амьсгал дотор бачимдуулсан бүгчим халуун боллоо. Наран жаргахын өмнө онгоцны тавцан дээр дарга гараад «усанд орцгоо!» гэж хашхирахад тэрхэн зуур усан цэргүүд далбаагаа уяцгаан уснаа тавьж ус руу харайн орж, далбаандаа усанд ч орох байр бэлтгэн засав. Хөлөг онгоцон дээр бидэнтэй хамт хоёр хүүхэд байсан юм. Далбаанд шахцалдаж байсан учир хүүхдүүд, задгай усанд уралдан хөвөх гэж хамгийн түрүүнд ус руу үсрэн орцгоов. Торхтой зангууны ойролцоох газраар хоёр хүү бүхий л чадлаараа, гүрвэл шиг сунан сэлж байлаа. Нэг нь нөгөөгөөсөө эхлээд түрүүлж байснаа сүүлд нь хоцорно. Нэг хүүхдийн аав хашир их бууч хүн, тавцан дээр зогсож өөрийнхөө хүүг харан баясна. Хүүгээ хоцорч эхлэхэд тэр хүн «битгий хоцор! Яваад бай!»гэж хашхирна. Гэнэт онгоцны тавцан дээрээс нэг хүн «аварга загас!» гэж хашхирахад нь бид бүгдээрээ усан дотроос тэнгисийн гайхамшигт амьтны нурууг олж харлаа. Аварга загас шууд хүүхдүүд тийш чиглэн явав. Их бууч буцаад, буцаад эргэцгээ! Аварга загас! гэж хашхирав. Хүүхдүүд үүнийг дуулалгүй улам чанга инээлдэн шуугилдаж улам улам цаашаа хөвж явав. Их буучийн царай хувхай цагаан болж, дуугаралгүй хүүхдүүдийг ширтэнэ. Усан цэргүүд завиа буулгаж бүхий чадлаараа сэлүүрдэн довтолгосон боловч, аварга загас хүүхдүүдээс хорь хүрэхгүй алхмын зайтай байхад, харин тэд хүүхдүүдэд түүнээс илүү хол байлаа.

	Эхлээд хүүхдүүд хүмүүсийн хашхиралдахыг сонссонгүй, аварга загасыг ч харсангүй.

	Дараа нь тэр хоёрын нэг нь эргэн харж, хоёулаа чарлалдан хоёр тийшээ сэлж хурдлав. Их бууч энэ чарлалдах дуунд сэрсэн мэт буудлаасаа ухасхийн босож буу руугаа гүйн очив. Тэр буугаа эргүүлж аварга загасны зүг шагайж хэвтээд буудав. Онгоцон дээр байсан бүх хүмүүс айснаас нам гүм болж, юу болохыг хүлээж байлаа.

	Буун дууны дараа бидний харахад, их бууч бууныхаа дэргэд, гараараа нүүрээ даран хэвтэж байв.

	Тэрүүхэн утаанд юм үзэгдэхгүй байсан учир аварга загас ба хүүхдүүд юу болсныг бид харсангүй.

	Усан дээрх утаа замхарсны дараа тал бүрээс эхлээд аяархан авиа сонсогдож байснаа сүүл сүүлдээ улам улам чангарсаар хөгжилтэй дуун болов.

	Ахмад их бууч нүдээ нээж, толгойгоо өндийлгөн тэнгис рүү харав. Усны долгионд, аварга загасны шар гэдэс нь цайран харагдав. Хоромхон зуур хүүхдүүд рүү завь очиж, тэднийг хөлөг онгоцон дээр авчирлаа.

	 


БОР ТУУЛАЙ

	 

	Өвөл нэг тосгоны дэргэд нэг бор туулай байдаг байжээ. Шөнө болоход нэг чихээ соотойлгон чагнаснаа, нөгөө чихээ өргөн, сахлаараа өвс ярж үнэрлэн оцойж сууна.

	Тэгээд гүнзгий цасан дундуур нэг хоёр харайгаад хойд хоёр хөл дээрээ сууж ийш тийшээ харна.Тэгэхэд нь эргэн тойронд цаснаас өөр юү ч үл үзэгдэн, долгионтож тогтсон цас, элсэн чихэр шиг гялалзана.

	Туулайн толгой дээрх уур цанг нэвтлэн том однууд сүүмэлзэнэ. Туулай өөрийн мэдэх үтрэм дээр очихын тулд, өргөн замыг хөндлөн гарах хэрэгтэй байжээ. Өргөн зам дээр морьдын тургих, чарганы хяхнах, цас шажигнах чимээ сонсогдоно.

	Туулай замын ойролцоо бас зогсов.

	Тариачин эрчүүд дээлийнхээ захыг босгоод, чарганыхаа хажуугаар явж байв. Тэдний нүүр бүдэг бадаг харагдана.

	Тэдний сахал хөмсөг нь цагаан цан болжээ. Хамар амнаас нь уур цан савсана. Хөлстэй морьд нь битүү цан хүүрэг болжээ.

	Хөллөгөөтэй морьд шахцалдан газрын дэгэн догонд дээр дор орж явав. Хүмүүс хойно урд нь гарч морьдоо ташуурдана. Зэрэгцэн явж байгаа хоёр өвгөний нэг нь нөгөөдөө морио алдсан тухайгаа ярина.

	Ачаа өнгөрмөгц, туулай зам гаталж үтрэмд сэмхэн очив. Ачааны сүүлд явсан нохой туулайг харсан учир хуцаж, түүний хойноос хөөв. Туулай хунгар дамжин үтрэм тийш дэгдэв. Харин нохой хэдхэн харайгаад, цасанд шигдэн зогсов. Тэгэхэд нь туулай бас зогсож оцойн сууснаа үтрэм рүү аяархан явлаа. Тэр замаар явж байхдаа өвөлжих тариа цухуйсан талбай дээр хоёр туулайтай уулзав. Тэд хооллоод тоглож байжээ.

	Бор туулай тэдэнтэй хамт хүйтэн цас малтаж, өвөлжих тариа идээд жаахан тоглож байснаа цаашаа явав. Тосгонд гэрэл унтарсан, нам гүм байлаа. Гудамжаар явахад зөвхөн байшинд хүүхдийн уйлах, хүйтэнд байшингийн дүнз тас няс гэх чимээ л сонсогдоно. Туулай үтрэм дээр очиж нөхөдтэйгөө уулзав.

	Тэгээд бусадтайгаа хамт, цэвэрлэсэн газар тоглоод цасанд дарагдсан саравч ба хонины хашаагаар дамжин, дундуур болчихсон торхноос овьёос идэж, бургасан хашааны завсраар гарч өөрийн эрэг тийш буцаж явав.

	Дорнодоос үүрийн гэгээ гийж, одод цөөрч эхлэхэд хүйтний уур улам өтгөрч газраас дээш хөөрнө. Ойрын тосгоны авгайчуул нойрноосоо сэрж усанд явна. Эрэгтэйчүүд үтрэмээс малын тэжээл зөөцгөөнө. Гэртээ үлдсэн хүүхдүүд уйлалдан шуугилдана.

	Замаар улам олон хөсөг хөдөлж эрэгтэйчүүд чанга чанга ярилцана. Бор туулай зам хөндлөн гарч өөрийнхөө хуучин нүхний ойролцоо, жаахан дээрх нь байр сонгон олж, цас малтаад, шинэ нүхэндээ бөгсөө оруулж, нуруун дээрээ хоёр чихээ наалдуулаад, нүдээ харсан чигээрээ унтав.

	 


БУЛЬКА

	 

	Надад Булька гэдэг нэртэй нэг бавгар нохой байж билээ. Түүний урд хоёр хөлийн үзүүр нь цагаан, бусад нь хав хар байсан юм. Бавгар нохой бүхний доод эрүү нь дээд эрүүнээсээ урт учир дээд шүд нь доод шүднийхээ дотуур орсон байдаг. Булькийн дээд ба доод шүдний хооронд хуруу багтахаар зайтай, доод эрүү нь урт байлаа. Булькийн нүүр нь өргөн, нүд нь том хар бөгөөд цогтой, цагаан шүд ба соёо нь гаднаас үргэлж ил харагдана.

	Тэр хар арьстантай төстэй мэт байсан билээ.

	Булька их номхон, хүн урдаггүй хир нь маш чадалтай, зоригтой нохой байв. Хэрэв ямар нэгэн юмыг зуувал шүдээрээ зуурч, зангуу шиг салахгүй, хачиг шиг наалдчихаад, дүүжлээд тавихгүй.

	Нэгэн удаа түүнийг баавгайд тавихад, баавгайн чихнээс сэнжилчхээд, хануур хорхой шиг дүүжлэгдчихэв. Баавгай түүнийг алгадна, тэвэрнэ, ийш тийш нь сэгсчинэ. Гэвч түүнийг салгаж чадсангүй. Булькийг няц дарах санаатай толгойгоороо газар унана. Гэвч Булька баавгайг хүйтэн усанд ортол салахгүй байж билээ. Би Булькийг бүр гөлөг байхад нь авч тэжээсэн юм.

	Би Кавказад ажиллахаар явахдаа түүнийг авч явах дургүй байсан учир түгжээрэй гэж хэлээд, сэм гарч билээ.

	Би анхны өртөөн дээр очиж, унаагаа солих гэж байтал гэнэт замаар нэг хар юм сүүтийн яваа харагдав. Энэ маань Булька өөрийнхөө зэс хүзүүвчтэй явж байжээ. Тэр хамаг чадлаараа өртөө тийш хурдална. Ирмэгц миний гарыг долоон эрхэлж байснаа, тэрэгний сүүдэрт сунан хэвтэв. Хэл нь төө хиртэй цухуйжээ.

	Тэр шүлсээ залгихдаа хэлээ цааш нь татах боловч, дахин хэл нь төө хиртэй цухуйн гарч ирнэ. Түүний амьсгаа нь дарагдаагүй харин амьсгалахад нь бөөр нь бүлхэлзэнэ. Булька сүүлээрээ газар шарван, хөрвөөнө.

	Тэр намайг явсны дараа цонхны жааз эвдлэн, цонхоор үсэрч гараад шууд миний мөрөөр зам даган 20 мод шахам газар халууцталаа давхисныг хожим нь би мэдсэн юм.

	 


ЯСТ МЭЛХИЙ

	 

	Би нэгэн удаа Мильтон гэдэг нохойгоо дагуулаад анд явав. Модны захад нохой маань сүүлээ унжуулаад, чихээ буулган юм шиншлэн гүйж байв. Би буугаа бэлтгээд араас нь дагаж явлаа. Би түүнийг ятуу, гургуул юм уу, эсвэл туулай эрж явна гэж санасан юм. Мильтон мод руу орохгүй, цагаан газраар явна. Би түүний хойноос хараад дагасаар л явлаа. 

	Гэнэт би түүний юу эрснийг олж харав. Түүний өмнө малгайн чинээ яст мэлхий явж байлаа. Урт хүзүүтэй, хар бор өнгөтэй нүцгэн толгой нь хонгор зул шиг санагдав. Нуруу нь хуягаар битүү бүрхэгдсэн яст мэлхий нүцгэн хөлөөрөө хол хол алхана. 

	Тэр, нохойг хармагц ногоон дунд навтайж, хөл ба толгойгоо нуугаад зөвхөн хуяган бүрхүүл болов. Мильтон түүнийг шүүрэн барьж зуусан боловч гэдэс нь нуруутайгаа адил хайрстай учир нэвт хазаж чадсангүй.

	Гагцхүү хөл, толгой, сүүлээ гаргах завсар урд, хойд ба хажуу талд нь бий ажээ.

	Би Мильтоноос яст мэлхийг булаан аваад, түүний нурууны арзгар хуяг сэлтийг үзэж, дотор нь тэр яаж нуугддагийг сонирхлоо.

	 Түүнийг гартаа барьж ясан нурууг нь ойрхноос үзэхэд, зооринд байгаа юм шиг дотор нь нэг хар юм хөдөлж байгаа харагдав. Би яст мэлхийг ногоон дээр хаячхаад цаашаа явахад, Мильтон түүнийг орхих дургүй учир, зуусан чигээрээ миний хойноос явж байв.

	Гэнэт Мильтон гаслаад, яст мэлхийгээ хаяв. Яст мэлхий түүний аман дотор савраа гаргаж, амыг нь маажжээ. Нохой түүнд маш их уурласан учир, хуцсанаа дахин зуугаад миний хойноос явав. Би дахин хая! гэж сандарсан боловч Мильтон миний үгэнд орсонгүй.

	Тэхэд нь би түүнээс яст мэлхийг нь булаан авч шидэв. Гэвч нохой маань, түүнийгээ орхисонгүй. Тэр яст мэлхийнийхээ хажууд савраараа нүх шаламгайлан малтав. Нүхээ ухаж дуусаад, түүнд яст мэлхийгээ өнхрүүлэн хийгээд, шороогоор дээрээс нь битүүлэв.

	Яст мэлхий нь, могой мэлхий хоёр, шиг газар ба усанд амьдарна. Яст мэлхий нь өндгөө газар гаргана. Тэр өндгөө дардаггүй боловч өндөг нь загасны түрс шиг өөрөө хагарч, яст мэлхий дотроос нь гарна. Яст мэлхий нь пял тавгаас томгүй байхаас гадна гурван дэлэм хир урт, хорин пүү шахам хүнд яст мэлхий ч байдаг. Том яст мэлхийнүүд тэнгис далайд оршино.

	Нэг яст мэлхий хавар цагт хэдэн зуун өндөг гаргана. Яст мэлхийн хайрс нь түүний хавирга юм. Хүн ба адгуусан амьтны хавирга тусгай тусгай байдаг бол яст мэлхийнх бие биетэйгээ нийлэн хуяг болжээ. Хамгийн гол нь бүх амьтны хавирга махан дороо, дотроо байдаг атал яст мэлхийнх махан дээрээ гадна талдаа байдаг ажээ.

	 


ҮСРЭЛТ

	 

	Нэгэн хөлөг онгоц дэлхийг тойроод орон нутагтаа буцаж явав. Агаарын байдал сайхан байсан учир онгоцон доторх хүмүүс цөмөөрөө онгоцны тавцан дээр гарцгаажээ. Хүмүүсийн дунд том гэгчийн сармагчин эргэлдэн, тэднийг зугаацуулж байв. Сармагчин хүмүүс инээлдэх тутам улам сонирхон байгааг мэдсэн мэт бахархан хүмүүсийг дуурайж үсрэх, татвалзах зэрэг инээдэмтэй маяг гаргана. Сармагчин онгоцны даргын 12 настай хүүхэд тийш үсрэн очиж, хүүгийн толгой дээрээс малгайг нь шүүрэн авч өмсөөд, хурдан шураг мод өөд авиран гарчхав. Хүмүүс цөмөөрөө инээлдэхэд, малгайгүй хоцорсон хүү уурлах инээх хоёроо мэдэхгүй байв.

	Сармагчин, шураг модны нэгдүгээр хөндлөвч дээр суугаад малгайгаа авч шүд ба савраараа урж тасчин хүүд үзүүлэн хүүг шоолсон мэт байдал гарган элдвээр маяглаж байв. Хүү түүнийг занаж хашхирахад, тэр улам эгдүүтэйгээр малгайг урав. Усан цэргүүд чанга чанга инээлдэхэд, хүүгийн царай улайж, хүрмээ тайлаад сармагчны хойноос шураг мод өөд гүйн очив. Тэр малгайгаа авахаар эгшин зуур олс дамжин нэгдүгээр хөндлөвч дээр гарахад, түүнээс түргэн  шаламгай сармагчин, бүр цаашаа авирсан байв.

	Хүү:

	— Чи надаас зайлж чадахгүй шүү! гэж хашхираад улам авирав.

	Сармагчин даажигнах мэт улам дээш авирахад хүүгийн хор хөдөлж түүнээс хоцрохгүй авирсаар хоромхон зуур хоёулаа бараг бүр оройд нь хүрэв. Сармагчин хойд хөлөөрөө аргамжнаас барьж биеэ уртаар сунган, малгайг хамгийн дээд хөндлөвчийн үзүүрт өлгөөд, өөрөө шургийн ноён орой дээр гарч шүдээ арзайлган, баярлаж маяглав. Шурагаас малгайны өлгөөтэй байгаа хөндлөвчийн үзүүр хүртэл бараг хоёр дэлэм зайтай байсан тул малгайг авч болохгүй бөгөөд хэрэв авах гэвэл шураг ба олсноос гараа салгах хэрэгтэй байв. Хүү маш цухалдаж шургаас салж, хөндлөвч дээр, хөлөө тавив.

	Онгоцны тавцан дээр байсан хүмүүс сармагчин, хүү хоёрыг хараад инээлдэж байснаа, гэнэт хүү олсоо тавьж хөндлөвч дээр гишгэж гараараа тэнцэн явахыг үзээд цөм айж дув дуугүй болцгоов. Хэрэв ялимгүй хазгай гишгэвэл онгоцны тавцан дээр тэр бяц унах байв.

	Уналгүй явж цааш хөндлөвчийн захад хүрээд малгайгаа авлаа ч гэсэн буцаж шурагт хүрэх нь маш бэрх байлаа. Хүмүүс дув дуугүй харцгааж цааш юу болохыг хүлээж байв. Хүмүүсийн дундаас нэг хүний шүүрс алдахад хүү санаа авч доошоо хараад толгой нь эргэн дэнжгэнэв. Яг энэ үед онгоцны дарга шувуу буудахаар өрөөнөөсөө буу авч гарахдаа хүүгээ онгоцны шургийн ноён орой дээр байгааг хараад түүн тийш буугаа шагайн:

	— Одоохон ус руу үсэр? Үсрэхгүй бол чинь буудлаа гэж хашхирав. Хүү учрыг мэдэхгүй дэнжгэнэсээр байхад,

	Эцэг нь:

	— Үсэрнэ үү, үгүй юу? Үсрэхгүй бол чинь буудлаа.

	Нэг, хоёр, гурваа... гэтэл хүү толгойгоороо годройтон үсрэв.

	Хүүгийн бие их бууны сум шиг усанд шумбан ороод, долгио нь бүрэн замхраагүй байхад, залуухан хорин цэрэг онгоцноос тэнгисийн усруу үсрэн орцгоов.

	Тэд дөчин секундийн дараа хүүгийн биеийг олж, гаргаж ирэхэд хүлээсэн хүмүүст удаан юм шиг санагджээ. Цэргүүд түүнийг онгоцон дээр авчрав. Хэдэн минут болоод хүүгийн ам хамраа нь ус гоожиж амьсгалж эхлэв.

	Үүнийг онгоцны дарга үзээд дуу алдан, хүмүүсийн дэргэд уйлахгүйн тул өөрийнхөө тасалгаанд гүйн оров.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

